
tompa tak bebea. Sikanre-kanremi gunturuka sangkamma la pokarak
lino. Ri nawa-nawanna lapong rassasa anjo sumpaleng gunturuk lom-
poa sakranna tau marak-maraenga, tu batu battua, iamintu, lapong
Pesok siagang lapong Buta. Nabattuimi lannasak siagana mallak
takamma-kamma, apaji nalarimo lapong rassasa sanggenna tukguruk
naung ri birinna batua. Taenamo rannuna ia rua iamintu lapong Pesok
siagang lapong Buta, nappalak sukkurukmo ri karaeng Allahu Taala
nasabak nisare mangkaji panngamaseang poro ampanarrusuki talla-
sakna ri tompokna anne linoa. Apaji nasidengekmo anatama ri timun-
ganna anjo batu lompoa. Nacinik tommi parewa battuang kana barang-
barang bulaeng, taecnamokamma jaia siagang akrupa-rupanna.

Nakanamo lapong Pesok, “Bajikang punna anne bulaenga ni
erangi ammoterek ri pakrasanganta sikira-kira akkullea todong nier-
ang.”

Appiwalimi lapong Buta angkana, “Bajikmi, punna kamma antu
pale pakrappungan ngasemmi sikamma kaminang jaia anggaranna
naiamo nierang ammoterek, mingka bajiki niberui ammoterek bateta
attawa punna ammoterekkik sallang ri ballaka.”

Nakanamo lapong Pesok, "Anjo parajanjianta riolo, tau addengeka
rua bageanna, tau cinika sekre bageanna. Kammami anjo passama-
turukanta lekbak laloa.”

Nakanamo lapong Buta, “Bajikmi, jari iamo antu passama-
turukanga nitakgalak jarrek.”

Lekbaki kamma anjo ammoterekmi turuaya naung ri pakrasan-
ganna. Tagannakai sibulang ri aganga massing battumi siagang sala-
mak ri pakrasanganna. Massing annarrusukmi mange ri ballakna lap-
ong Pesok, nasabak anjorengi la nabage baranna. Naia ri wattu battu-
namo anjoreng natimbakmi rokok-rokoka lapong Pesok na nakana,
sungke tommi rokok-rokoknu lapong Buta na nibage baranga.

Nabagemi lapong Pesok na nakana, “Pilanngeri bajik i sarikbat-
tang! Tawana tau addengeka, tawana inja tau addengeka, tawana
tosseng tau accinika, tawana tumattawaya."

Apaiwalimi lapong Buta angkana, "He, he, ammariko rolong
sarikbattang, tena kusakring nakamma passamaturukanta, anngapai
seng naniak tawana tuttawaya, ingakko, sarikbattang, teako napakabe-
leng-belengi barang-barang. Tojengi buta matangku, mingka
panngukrangingku singarak kamma mata allo. I lalanna akkana-kana

kamma anjo tappa natampiling mami rupanna lapong Pesok na nampa
nakana, “Tawa bajik memangi, punna tena bajik bagena kukocciki
liserek matannu pimbali-bali.”

Apaji natenamo kamma mallakna lapong Pesok, nappalak poppo-
rok ri lapong Buta. Lekbaki nabagemi baranna siagang bajik kamma
tong lekbaka napassamaturuki.



16.Pau-Paunna Tau Tamapparessaya Namanggaukang
Gauk

Riolo mariolona niak sekre karaaeng sannaki lompona ia reka
tamaka-makai lompona kakaraenganna. Alasiapa-siapaja jaina karaeng
makgauk amminawang irawanngang parentana. Na anjo karaenga
bajiki tappa bicarana. Naia nanik nanroi tena nannangarak
panggaukang nanampa anggaukang. ’

Naniakmo sekre waktu naerok mange akjappa-jappa ri sekrea
koko lasak, borong lasa anne. Nanapakaerokmo tuninga ina nanampa
kammaya tompa bija pammanakang. Anjo rewasaya aklampatongi
karaeng bainea. Naia karaeng bainea nibombongi akjappa ri oloi. Anne
karaeng buraknea bella-bellai mae ri boko jaranna. Sitabang akjappana
ri bokoi karaeng buraknea, irate ri jaranna. Natakbangkang niakmamo
sikayu alipang i rate akdakkik ri simbolenna karaeng bainea.

Battumami anjo karaeng bainca ammarrang nakana, “Alipang, ali-
pang akdakkik i rate ri simbolengku.”

Anne kamanakanna nalanngerekna sakranna karaeng bainea,
tikring lari mange ri dallekang. Natena tong nakkana-kana nallambusi
na jappuk anjo alipanga i rate ri simbolenna karaeng bainea. I lalang
kammanaminjo nanicinik ri karaeng buraknea.

Nacinikna, nakatulukna jaranna nanampa napalari mange ri dal-
lekang. Na naondang anjo kamanakanna anngalleai alipanga ri tom-
pokna simbolenna karaeng bainea. Lekbaki niciniki ri karaeng buraknea
nakatuluk jaranna nanampa naondang. Naia narapikna tenatommo
nanaparessai angkana apa nugaukang, nallambusi nasintak selekna
nanatobok anjo kamanakanna. Sanggenna matepi nanampa akgiling
mange ri boko akkutaknang. Sanggenna nipauammi ri bainenna

angkana, “Alipang antu na alle i rate ri simbolengku, kamallak
dudua.”

Mingka matemi anjo natoboka sumpadeng.

Nakanamo karaeng bainea, “Katena todong karaenga napparessa
panggaukang nanampa anggaukang gauk.”

Natabami kelong, akkelommi karaeng bainea, kanasassalakmi
kalenna karaeng buraknea.

Sassaklalanga tungguna

tena memang nariolo

ri boko tonji

manjinak mappilannassi.

Kammamianjo tabana tau tamapparessaya namanggaukang gauk.



17. Lapung Jongo Siagang Lapung Kura-kura

Riolo niak sikayu jonga lompo namo annganre ri tanngana sekrea
parang. Na anjo lapong Jonga tenamo kamma -gassinna siagang
lakbuna tanrukna. Sikammaji akjappana ri tanngana anjo paranga,
tikring sigappa mami siagang sikayua kura-kura. Ammentemmi lapong
Jonga ancinik-ciniki lapong Kura-kura gauk-gaukna. Akkanami lap-
ong Jonga ri lapong Kura-kura, *“ E Kura-kura, gassing-gassingi sai
batenu giok, tettek-tetteri sai batenu akjappa. Apantu dodonnu nicinik
giok siagang siapa tong akkulle nukanre punna kammantu dodonnu
giok-giok, siagang siapa tong kanre nukulle nugappa punna kammantu
leanu giok. Cinissak lompoku, tetterekko giok, siagang gassingku lari.
Jari punna niak kanre sinampek na kugappai. Naia tosseng ikau lekbak
ngasempi nalle taua nampamako kau battu. Apa antu kau dodonnu.”

Akkanami lapong Kura-kura angkana, ‘“Passammi, nasabak
sikamma, memang tommi pakkulleku, erokok anngapa punna lekbak
kamma mantommi.” Nakanamo lapong Jonga, “Gassing-gassing sai
kalennu, terak-terassi sai buku-bukunnu, nasabak punna kammaji antu
gioknu, kamma tommintu katallassannu.”

Appibalimi lapong Kura-kura angkana, "Apamo paleng sarikbat-
tang, ia tommo anjo dallekku kugappaya.”

Apaji napilak nitua-tuaimo lapong Kura-kura ri lapong Jonga. Na
anjo lapong Kura-kura apa-apa napau lapong Jonga simata nabalimi,
battuang kana simata najawakna. Napilak nitua-tuaimo siagang pilak
nituna-tunaimo lapong Kura-kura ri lapong Jonga.

Nakanamo lapong Jonga, “E Kura-kura, teako jai bicarannu!
Manna ruako, manna talluko, punna bansanuja antu teni nukkulle nge-

wakak. Niakka pattujunnu ngewakak lumba lari? Akkanami lapong
Kura-kura angkana, “Anngapa na niak paklumba lariang nupau, na-
manna mamo anjo dodongak mingka punna nupakraraiak, kucwajako
lumba lari.”

Nakanamo lapong Jonga, “Anumi paleng nakilumba lari kamma-
kamma anne.”

Nakanamo lapong Kura-kura, “Ammukopi, sarikbattang, passam-
mak rolong ammoterek ri ballakku annganre jai-jai barang kammai apa
nakugassing-gassing lari ammuko.”

Akkanami lapong Jonga angkana, “Apamo paleng nigappa, battu-
ang kana hadiana punna nubetak iareka nakubetako?”

Nakanamo lapong Kura-kura, “lkaumo ampareki sarikbattang.
apa-apa nukana, ia tommo kupinawang.”

Nakanamo lapong Jonga, “Inai-nai nilumba battu ri baccika sal-
lang muko punna lumba larimakik nitai ulunna, erokjako?”

Nakanmo lapong Kura-kra, “Ba, jarimi, passammak rolong am-
moterek ri ballakku.” '

Apaji nammoterekmo lapong Kura-kura mange ri ballakna, battui
mange ri ballakna annarrusuki mange ri pinggawana. Nakana ri
pinggawana, “Riwattungku sumpadeng akjappa-jappa suluk ri
tanngana paranga, niak sikayu jonga tenamo kamma natua-tuaingku,
natuna-tunaingku. Niak ngasemmi kana-kana appakasirik-sirika napau.
Natuna-tunai mamakik ia, erokkak ngewai natena pakkullekuk. Erok
tongak naewa aklumba lari na nacinikmi angkana ikatte manna gioka
nisawalak tong na ewakik lumba lan.”

Nakanama pinggawana, “Ewai punna napakngaraiko.”

Nakanamo lapong Kura-kura, “Antckammami paleng bateku nge-
wai?”

Nakanamo pinggawana, “Ammuko kioki aganmu sampulo na nam-
panuarang antama ri paranga. Punna battuko antama ri tanngana paranga
suroi anjijiriki kalenna tassekre-tassekre, kira-kira tassampulo rappo
bellana niak seng tassekre, na ikau anjorengko ri bassika ammantang.”

Ammukona kammanjo aklampa tojemmi antama ri paranga nalle
tommi aganna najijirik tassekre-tassekre kamma lekbaka nipauangi ri

rammi lapong Jonga angkana, “Kemaemako Kura-kura?”

Akkanami lapong Kura-kura angkana, “Niakmak anne mae
sarikbattang.”

Nakana seng lapong Jonga, “Anngapai, erokmako ngewak lumba
lari.”

Appiwalimi lapong Kura-kura, “Kammami anjo kapang manuruk
passijanjianta.”

Jan,nakanamo lapong Jonga, “Punna kamma antu paleng, bajikmi.
Kira-kira kulleji nuangkak bangkennu? jaikaji lekbak nukanre?”

Nakana seng lapong Jonga, “Tena takutainna ulunna lasso anne
alloa.”

Appiwalimi lapong Kura-kura angkana, “Tena tong nissengi erok
kakuasanna Allahu Taala. Nakulle memang kapang tena kukkulle lari
nasabak jai dudui kukanre, bassorok duduak, pilak tenamo kukkulle
ngangkaki bangkengku, mingka passammi nutai assalak nupakrupai
manuruk passijanjianta.”

Apaji na nakanamo lapong Jonga, ‘‘Jari, anngapai bajikmakik
kapang massing lari.”

Appiwalimi lapong Kura-kura, *“ Ikauja antu ia. Punna kamma antu
paleng, bajikmi na kimassing lari.”

Kananna lapong Jonga. Assaremi pparenta, battuang kana aba-aba
lapong jonga angkana, “Punna kukanamo sekre, rua, tallu massing
larimakik.”

Tasiapai sallona nakutaknammi lapong Kura-kura angkana,
“Sadiamako?”

Appibali tommi angkana, “Ba, sadiamak sarikbattang.”

Apaji nassaremo parenta lapong Jonga angkana, “Pilanngeri bajik-
bajik, sikre, rua, tallu! Apaji nalari panrammo lapong Jonga. At-
tanngangi lari ammarrammi angkana, ‘“‘Kemaemako lapong Kura?”

Akkanami Kura-kura niaka ni dallekanna angkana, “‘Niakkak an-
rinni mae.”

Nakanamo pakmaikna lapong Jonga, ‘““Nalumba lari lasso, rioloi
na inakke, Nakesoki seng laria.”

Narapiki sumpaleng tampakna lapong Kura-kura ammarrangi
seng angkana, ‘“‘Kemaemako Kura-kura?”

Appibali seng Kura-kura niaka ri dallekanna angkana, ** Anrinniak
mae, Gassingimi mae laria, tenamo takutainna ulunnu, nasabak
kulumbako.”

Apaji nakesoki seng laria lapong Jonga, tenamo kagassinganna

nabolik-bolik, napassa kalenna lari. Nakana ri pakmaikna, naballassiak
anne lapong Kura-kura punna kammanne. Sikalinna narapik seng na-
pammantangia lapong Kura-kura, akkutaknangi seng lapong Jonga,
“Kemaemako Kura-kura?”

Ammarrangi seng Kura-kura niaka ri dallekanna angkana,
“Niakkak anrinni mae.”

Nakana seng pakmaikna lapong Jonga, “Tena tojeng nakkulle
nicapak anne lapong Kura-kura, naballassiak anne.”

Jari, nakesoki seng laria, tenamo kagassinganna nabolik-bolik.
Akbirinna narapik baccika, ammarrangiseng angkana, “Kemaemako
Kura-kura?”

Appiwali seng angkana, “Anrinniak mae siagang napanaikna li-
manna aklumpak-lumpak napakamma rannu.”

Nakanamo lapong Jonga “Nuballassimak antu sarikbattang, nutai
tojemmintu ulungku.”

Apaji nasusamo pakmaikna lapong Jonga, lekleng kale-kalennu,
naturungi songok, mallong lilana, sere mange-mange ta nakulle
naangkak bangkenna. Akkanami angkana, “Tena tojeng palek nakkulle
nicapak tassekre-sekrea. Punna kuciniki dodonnu, nusawalakna gioka,
tena sikali nantama ri akkalakku angkana ikau ansaurukkak lari. Nutai
tojemmintu ulungku, nusauruk gassingak, sarikbattang.



18. Tau Ruaya Akbela-bela

Ri sekrea kampong, niak rua tau akbela-bela taecnamo kamma
singaina, sekre niareng I Makkuraga, sekre niareng I Mattola.

Sekre wattu I Makkuraga na nasuro bainenna mange angkioki
sahabakna iamintu I Mattola ri ballakna nasabak erokna nasare jama-
jamang iami antu mange ammekang ri tamparanga. Nisadiang tommi
pakkakasak pammekangang sangkamayami biseang, jala, pukak,
pekang kammaya tompa pole ri maraeng annaya.

Apaji na tasiapai sallona, niak tojemmi battu I Mattola ri ballakna
I Makkuraga ampakutaknangangi jama-jamang apa kutaeng lanisare-
angi. Jari, sollonns nabajik jappa-jappana jama-jamanna I Mattola
niparekammi passitabang, battuangkana parajanjiang iami antu,
“Sikamma jukuk nagappaya sallang I Mattola nappangka kidonna, “I
Makkuraga ngaseng pata. Nasikamma jukuk aklambusuka kidonna I
Mattola ngaseng pata.

“Massing natarima bajikmi anjo parajajianga ia rua. Lekbaki
kamma anjo nisaremi pakkakasak ia lanapakea I Mattola. Natarima
tommi anjo sumpaleng I Mattola pakkakasaka nanampa ammoterek
mange ri bainnenna.

Tasiapai sallona attayammi allo bajik I Mattola erokanapappakar-
amulai napanaungang ri tamparang. Nakanamo ri bainenna. “Bajiki
kapang punna mangeko ri ballakna tuang Kali appalak tongarang kere
allo kaminang mabajik nipanaungang ri tamparang siagang appalak
tongko barakkakna.

Ri wattu battunnamo sumpaleng bainenna ri ballakna tuang kali,
napanmi ri anu nakunjungia, iami antu appalak allo mabajik nipanaun-

gange ri tamparang. Apaji na nipanaung tommo ri anjo anu nakun-
jungia, naklampa tommo tuang kali mange ambacang doangang.
Lekbaki nibacang doangang, nasorong tommi lepa-lepana naung ri
tamparanga. Natenamo kamma rannuna I Mattola ambisai lepa-lepana
ri tanngana tamparang sikira-kira mange ri jaia jukuk. Na anjo wattua
tenamo kamma jaina nagappa jukuk I Mattola. Apa na nisuro kiokmo
I Makkuraga ambagei jukuka manuruk passijanjiana. Jari, naparessami
anjo sumpaleng jukuka, nasikamma niaka jukuk appangka ngaseng ki-
donna, nataena jukuk aklambusuk kidonna. Jari, sikamma jukuk
nagappaya anjo IMattola tawana ngaseng I Makkuraga manuruk anjo
parajanjianna.

Mae allo, mae bulang, mae taung sakamma-kammana anjo, sajai-
jaina nagappa jukuk I Mattola, mingka talekbakkai nakammai was-
selekna nasabak talelbakkai anggappa jukuk lambusuk kidona. Naanjo
I Mattola iaji natungga sakbaraka kammaya tompa bainenna nasabak
napikkiriki angkanaya kamma tosengi ia passi janjianga.

Na niakmo sekre wattu naklampa seng I Mattola mange am-
mekang ri jeknek lantanga. Lekbakna tong napanaung pekanna niakna
tong sikayu masapi lompo angkanrei pekanna. Naanjo jukuk kammaya
taenamo kakjalakna nasabak kanre-kanreanna karaenga anjo wattua.
Nammoterekmo mange ri ballakna, nabella inji ammarrammi angkioki
bainenna napakamma rannu angkan, “E, ammantungak masapi
lompo.”

Apaji nabattu ngasemmo taua atturung anciniki jukukna I Mattola.
Niak tommi battu I Makkuraga amparekparessai anjo jukuk masapia,
na nakana ri atinna tena nappangka ingkonna, tawana anne I Mattola.
Nataktiklamo ri atinna I Makkuraga nikanaya niak-niak kodia iamintu
eroki seng napinra anjo passijanjiang lekbaka napassamaturuki.
Nakanamo I Makkuraga ri Mattola angkana, “Anne jukuka masapia
eroki nibage na sabak taenapa nanggappa tawa lepa-lepaku jalaku,
pukakku, pekangku ,kammaya tompa pole pakkakasak maraengangku.
Nasabak Mattola tau sakbarak, nabage tojammi anjo jukuka manuruk
ri erokna I Makkuraga. Na niakja sikerek cakdi nagappa jukuk I Mat-
tola nasabak nalle ngasengi tawa lepa-lepana, tawa jalana, tawa
pukakna, tawa pekanna I Makkuraga.”

Lekbaki kamma anjo assamaturukmi I Mattola siagang bainena
erok ampamari jama-jamanna kataena nasakring nacocok kammaya

tompa poleng taena natutuki kanre* balanjana. Ia todong anjo alloa na
napoterang ngasengi barang-barangna, [ Makkuraga kammayami
lepa-lepana, jalana, pukakana, pekanna, na nampa antama ri romanga
amboyai katallassanna, battuangkana jama-jamang beru, apa inamo
anngassengi nikanaya dallek, barang anjoremmi longgang-longgang
pakkakasak pamarriang, pakkokoang kammaya tompa pole
pakkakasak maraeng. Na i lalannami anjo romanga apparek ballak-
ballak tampak passau-saung, tampak pammari mariang.

Naia jama-jamanna anjo sumpaleng i lalang ri romanga akrupa-
rupa: akgalummi, akkokomi appakrappummi kayu pappallu nampa
naerang assuluk ri kotaya nabalukang. Naia todong erok kakuasanna
karaeng Malompoa, sikamma usahana lapong Mattola anjari ngaseng,
akbarakkak ngaseng. Nasabak niaknamo modalakna, appaenteng
tommi panggaragajiang.

Nibodoi caritaya, nasabak panngamaseanna karaenga longgang-
longgang mangkami katallassanna na lanri tinulukna, atunru-tunru ri
jama-jamanna, kammaya tompa pole kasakbarakanna.

Tasiapai sallona allakbammi birittana Mattola ialana anjo pakra-
sanganga, battuangkana kamponga angkana, maju sikalimi usahana I

Mattola, panggaragajianna, lamung-lamunna kammaya topa pole ri
maraenganna. Karebaya anjo sumpaleng nalanngerekitongi I Makkur-
aga, Na anjo IMakkuraga niaksedeng pattujunna erok mange anciniki
jama-jamanna I Mattola na nampa erok natuntuk angkanaya anjo tana
nukokoa, nugalunga tanana nenekku . Nasabak tannana nenckku
nujama, erok tongak appalak tawa. Jari, kamma-kamma anne sikamma
bonena kokonu, galunnu, lamung-lamunnu, inakke ngaseng pata kai-
kau sallomi nugappa wasselekna.

Appibalimi I Mattola angkona, “Teako rolong allei nakukioki taua
ammantenga ri kotaya siagang tau ammantanga ri birinna anne ro-
manga na nampa nikutaknang angkanaya, inai sitojeng-tojenna pata
anne tanaya. Antu kana-kannanu tena sikali nantama ri akkalakku
angkana nencknu pata anne tana.”

Nakanamo I Makuraga, *“ Punna kamma antu pale kanannu, taena
nupatappakkak. Niak anjo sekre pokok kayu ri tanngana kokonu cara-
dek akkana-kana, iamo anjo sallang nikutaknang ripassalakna anna
jama-jamanga. Naanjo sumpaleng pokok kayu lompoa akgaroangi
tanngana appakaramula i rawa sanggena naik.”

Nassamaturukmo I Makkuraga siagang I Mattola poro ampakasin-
gariki anne passalaka ri sekrea allo. Naiakia, ri wattu tenanapa narapiki
allo passijanjianna siagang I Mattola ri pokok kayu lompoa anjo,
naerammi purinanna I Makkuraga na napantama anjoreng ri kayua na
napauang angkana, “Apa-apa sallang kupakkutaknangang, bali
manuruk anu lekbaka kuajariangko lebe riollo.”

Nibodoi caritaya, ri wattu narapiknamo wattu napassamaturukia,
allo lekbaka napattantu, niakmi I Makkuraga siagang I Mattola mange
anjoreng ri pokok kayua na nakanamo I Makkuraga, “Akbiring-bi-
ringko mae Mattola ri pokok kayua.”

Apaji nakkutaknammo I Makkuraga angkana “E, pokok kayu, inai
sitojeng-tojenna pata anne tanaya?”

Nakanamo pokok kayua, “Inakke kuassenga iami antu I Makku-
raga.”

Kammai anjo sakra nalanngereka I Mattola battu ri pokok kayua.
Nakanamo pole I Makkuraga,” Antekamma pallanngereknu sarikbat-
tang, aknassaji?”

Lekbaki para ammoterekmi mange ri ballakna . Naia ri wattu
Battunamo ri ballakna nakiokmi bainenna mange anngale kayu appallu
poro antunui anjo pokok kayua. Naia akrappungannamo anjo kayua
natunu tojemmi pokok kayu lompoa, namatemo anjo pokok kayua,
mate tommi purinnana I Makkuraga i lalang ri kayua. Lekbaki natunu
nakiokmi I Makkuraga mange anciniki. Naia naciniknamo pokok
kayua lekbak tunu ammarrammi akbattang langik nakana mate tommi
purinanna i lalang ri anjo pokok kayua. Napatappasakmi kalenna
mange-mange sanggenna mate.



19. Tau Ruaya Sarikbattang

Nakana patanaya cerita, riolo niak rua tau assarikbattang amman-
tang i sekrea pakrasangan. Anjo lapung tau assarikbattang, appakar-
amula ri cakdi-cakdina na nipasikola ri tau toana. Naano ia rua tanias-
sengi angkana kere cakardek kere todong bebek, battuang kana mass-
ing carakdeki. Kaassengang tommi iarua kacaraddekanna i lalanna
anjo kamponga. Mange alo, mange bulang, sanggenna attuang-tuang
nipiara ri tau toana sanggenna tinggi tommi sikolana, alleang narapik
tamma ri sikolana, tau rungka tommi.

Niakmo sekre wattu naerokmo tau jaia anngangkak kapala kam-
pong i lalanna anjo pakrasanganga. Eroki niangka kananna, nakana tau
jaia andikna carakdek a niangkaki andikna nakana tau jaia kakanna
corokdek. Apaji nanipakrappungammo pakkamponga, battuang kana
tau jaia, nanampa erok niuji lapung rua sarikbattang. Kere-kere sallang
kaminang saradek iamo naangkak akjari kapala kampong i lalanna anjo
kamponga.

Na anjo lapung tau rua sarikbattang nipaempomi nitammu-tammu
ri tau jaia kammaya tompa ri adaka, nanampa nikutaknang. Kere-kere
kaminang caradek iamo niangkak akjari kapala kampong. Nakanamo
kakanna, “Lakkutaknangak andik, inakkeka akkutaknang, iakauka?”

Appiballimi andikna angkana, “lkatemo, daeng akkutaknang
mange ri nakke,”

Nakanamo kakanna,”Apa anjo sabakna kitika nagassing kamma
aklange, natenatong nakkulle tallang?

Appibalimi andikna angkana, “Punna manuruk ri biasaya nipappi-
lajir, anjo kitika kapalaki bulu-bulunna siagang tenana nakekkek kare-

menanna. Punna ikatte ri seseta, Daeng, antekamma tossengi?”

Nakakanamo kakanna, “‘Punna inakke nikutaknang ri tujunna anne
passalaka, “Anjo sabakna nakkulle kamma erok karaeng.”

Apa tosseng paeng andik, sabakna pokok kayu niaka attimbo ri
tompokna buluka nakukrasak, battuang kana kurang suburuki? Mingka
pokok kayu niaka attimbo ri takbinna buluka, battuang kana ri lerenna
buluka longkoroki.

Appibalimi andikna angkana, “Anjo sabakna nalonkorok pokok
kayua attimboa ri takbinna/lerenna buluka, nakukrasak pokok kayu
attimboa ri tompokna buluka, nasabak anjo jannana buttaya ri tom-
pokna buluka lari takbina buluka,. kamma tomminjo sabakna
nalongkorok lamung-lamungang niaka ri takbinna buluka. Na ikatte
antekkamma tosseng panggappata, Daeng?”

Nakanamo daenna, “Inakke ri panggappaku, anjo erok karaeng.”

Akkutaknangi seng kakanna angkana, “Niak inja Andik sekre
pakkutaknangku, apanjo paleng sabakna nattekngek-tekngerek -batu
niaka ri biring kassika?”’

Ni balimi ri andikna angkanaya, “punna manuruk ri pappilajar-
anta, nasabak anjo batu niaka ri biring kassika lekbakmi nataba
bamabang natabai seng jeknek. Lekbaki nataba jeknek nabatai seng
bambang sanggenna attekngek-tekngerekmo.”

Apaji nakana ngasemmo tau jaia angkana, “Anngapai antu bela
nappakamma. Memang, ia ngasenna anne niaka erok karaeng
ngaseng,”

Appibalimi kakanna, "Kammaminjo panggappaku, erok karaeng.”



20. Lagaklagarrek

Ri sekrea pakrasangang niak sitau guru niareng I Nurung, taklalo
jaina santarina (anak gurunna).

Niakmo sekre allo na nasuro anak gurunna massing angngerang
sekre carita kaallak-allak iareka appakamelek-melek, Nakanamo ri
anak gurunna, “ Ammuka massing angngerangko sekre cerita ka allak-
allak, manna naballe-balle mamo, nampa massing nupau ri dal-
lekangku. Inai kaminang kaallak-allak caritanna kusarei apa-apa
(hadiah)”.

Nakanangasammo anak gurunna, “I ek, bajikmi.”

Ammuko baribbasak dudu niak ngasemmi ri ballak panngajianna.

Nakannamo gurunna, ‘“Massing niakmo nuerang carita kamma
kujanjiangako subanngi?

Apppibalimi anak gurunna, I ek, ka allak-allak ngasengi carita
kueranga,”

Nakanamo gurunna, “Bajikmi punna kamma antu, mingka pakru-
pai janjinnu. Sisambe-sambeko mange ri dallekang ampau caritanu
anjo ka allak-allak iareka appakamelek-meleka.”

Mangemi ri dallekang anak gurunna kaminang toaya.

Nakanamo gurunna, “Pausai bedeng caritannu, nakulangngerek ka
allak-allak na siagang appakamelek-melekna.”

Napakarammulami caritana anjo santaria, “Subangngi, ri wat-
tungku ammoterek battu ri pangngajiangku, tikring Sibuntu luk
mamak ri aganga sitau tau lompo dudu na tinggi. Tinggina kamma

passukkik langik. Ullunna anrapiki naik ri rammang keboka. Gutu-
gutuna niak sekre kilometerek tinggina.”

Nakanamo gurunna, “Edede, kaallak-allak to jengi anjo taua.”

Maemako pole ri dallekang sitau,” kananna gurunna.

Mangemi ri dallekang sitau santarina siagang anngallena giok
naparek-parek.

Nakanamo anjo santari maka ruaya, “Ri wattungku ammotterek
subanngi, tikring ammuntuluk mamak sibatu ballak taklalo lompona na
tinggi. Tinggian na tau nitaritaya sumpaeng. Lan ri tinggina anjo bal-
laka, niak bayao nipaduluk batturate ri bumbunganna, na bobbok anjo
bayaoa natabattuapa naung ri buttaya Battui naung ri buttaya akkulle
tommi attingkoko.”

Nakanamo gurunna, “Lakbipa pale kaallak-allakna anne cari-
tannu. Maraengaseng ansambungi.”

Mangemi pole ri dallekang sitau santarina.

Nakanamo anjo santari maka tallua, “Subangngi ri wattungku
mange akkarek-karena, tikring ammuntuluk mamak tedong lompo
dudu. Ujung tanrukna bawang, kira-kira sirappa sangkarakna. Tasserek
sai bedeng ante kammami lompona anjo tedonga.

“Anne labbiangngang pole kaallak-allakna. Maraengaseng accar-
ita,” kananna gurunna.

Mangemi pole ri dallekang sitau santarina. Appakarammulami
accarita anne santari maka appaka siagang bborrona.

Nakana, “Subangngi nasuroak ammakku mange abboya kayu
pappallu. Apaji na kuklampamo abboya kayu, sangngengna bella lam-
paku assulungkangna kamponga Sanggenna mange ri tangngana ro-
mang lantanga. Ilalang anjo ri romanga ammuntuluk sipokok-pokok
lada sannak dudu lompona, Rapponna bawang, sallompo tanruk tedong
nicaritaya sumpaeng. Tasserek sai bedeng, ante kamma lompona anjo
pokok ladaya.”

Bajik sikali caritannu. Maraengaseng accarita,” kananna gurunna.
pole ri dallekang sitau santarina, nampa appakara mula accarita.

Nakana, “Anne caritaku kaallak-allakangngangi na anjo
sumpaeng caritaya ngaseng. Subangngi ri wattungku ammoterek,
tikring nabattuiak lingu.”

Nakubattumo mange ri sekrea moncong lompo na tinggi.

Kuambikmi anjo monconga nampa kuinroi. Tujuh bulangak

ajjappa angnginroi anjo monconga nilambaki ri sipappak raukang san-
nak lompona siagang labbunna. Lan ri labbuna na pintujung napitam-
mui anjo monconga.”

Nakanamo gurunna, ‘“Kaallak-allak tojengi caritaru.”

Maraengaseng accarita.” Mangemi ri dallekang santarina kami-
nang caddia, I Dattuluk arenna. Nakanamo I Datulluk, anjo sumpaeng
caritana agangku, memang appakamelek-melek ngasengi na balle-
balle ngaseng. Jari tantu pantanna carita, labibpa appakamelek-
melekna labbitompa pole balle-ballena.”

Apaji namakkalakmo gurunna, suarakmi pole tempaya.

“Mingka nakulle anne carita lakupaua appakamelek-me-
lekangngang pole siagang abballe-balleangngang pole namaraen-
ganga,” kananna I Dattuluk ansambungi bicaranna.”

Ammakkalak ngasengi seng taua. Suarak tongi tempaya.

Ammantangi seng sinampek I Datulluk accarita, ampalaoi taua
ngaseng ammakkalak. Lekbaki nasambungimi caritanna,”Subanggi, ri
wattungku ammoterek kupinawang ngaseng agangku, anjo sumpaeng
lebbaka accarita. Amminawangak ri bokoanna, kere-kere mae nailo.
Mingka tena ancinikak, nasabak allambusijak mange ri ballakku napa
tenamo kuklampa-lampa. Tena kumange ajappa-jappa. Sumpaengpa
anne napa assulukak ri ballakku allambusi mae. Na anne kamma
niakma anrini sibuntuluk gurunta siagang ikambe ngeseng. Ri wat-
tungku ajjappa mae accinikak ri agangnga sibatu ganrang lompo. Naia
lompona punna nitunrungi, tallungtaungi addengong-dengong.”

Balle-balle,” kananna agannangaseng.

Memang balle-balle, ikau ngaseng pole angioiai, siagang am-
makkalaka angngioa labbiangngang balle-ballenu, ’pappiwallinna I
Dattuluk.

Nakanamo Gurunna, “Angngapa na nukana tau angngioiai ab-
balle-balleangang?”

Appiwalimi I Dattuluk, Memang, sabak nakana tau toaya nangaia
allang ngerek rupanna. Niak-niak bedeng, niak pissam pulo bedeng,
bale rupanna, balleangang tumangngioia.”

Appaji nammakkalakmo gurunna na nakana, “‘Annabai kanannu.”

Niakmo sitau aganna I Dattuluk, lekbaka accarita sumpaeng, erok
tong akkutaknang.

Nakanamo [ Dattuluk,la, akkutaknang mako, sikamma

pakkutaknanga niak ngseng pappiwalinna.”

Nakanamo aganna sumpaeng nakana I Datulluk niak ganrang tal-
luntaung addengong-dengong punna nitunrung,” Erokka akkutaknang.
Kere mae angngalle kayu kammanjo lompona naparek sanrangang.
Keremae angngalle kukkuluk tedong naparek pajjempang. Karamae
anggalle pattunrung. Karemae angngalle raukangpassikkok. Kere mae
nigentung, inai tong antunrungi.”

Appiwalimi I Dattuluk Angkana, “Sai sumpaeng nakana carita
balle-ballea, niak pokok lada lompo, iaminjo niparek sanrangang.
Raukang antammulilingiai monconga, niparekangi passikkok. Tedong
- lompoa sumpaeng nisamballe,, na kukkulukna niparek pajjempang.
Tanrukna niparek pattunrung. Ri ballak lompoaminjo sumpaeng nigen-
tung. Anjo tau tinggia sumpaeng anggentungi ganranga. Ia ampareki,
ia tong antunrungi.”

Apaji nasuarakmo tempaya. sikamma tau allangngerekai am-
makkalak ngaseng.

